
jang apabilah didjoewal, tentoe aken mendapet
harga bagoes.

Oleh kerna itoe djoega, koetika pertama kali sadja mendenger bitjaranja Emot, njonja moeda itoe poenja hati soeda lantas djadi tergerak, dan pada waktoe prampoean toewa itoe dateng kadoewa kalinja, mengasi taoe jang Soan-nio bisa dapet takepan saorang hartawan, lantas djoega dengen gampang bisa dikorek perkatahan satoedjoe dari entjimnja si gadis itoe.

Pada tanggal 16 njonja Koei-liat itoe soeda poetoesken bitjaranja sama Emot, jang ia soeka kasi Soan-nio boeat mendjadi goendiknja Kek-soen, dan moelahi pada esokannja soeda tida brentinja diatoer berbagi-bagi perkerdjahan, hingga sekarang ini, baroe sadja 23 Phegwee, samoea persediahan boeat pertemoeannja gadis itoe sama orang jang penoedjoe padanja,soeda djadi selesi.

Lantaran itoe oewang doewa ratoes tida sampe atawa tida ada kalebiannja boeat perabotin satoe roemah-tangga, Emot soeda masoeki perkatahan pada babanja, dan dengen lojar Keksoen soeda tambahken lagi doewa ratoes. Itoelah taroetama jang mendjadi sebab, kaloe samoea soeda bisa terdjadi begitoe lekas, kerna klakoeannja Kek-soen jang begitoe gampang soeda kaloearken oewangnja, djoestroe membikin njonja Koei-liat lantas mendapet harepan dalem hatinja,

